
ítróttur

Leygardagin 13. apríl

Giza/Hoyvík - EB/Streymur 1-9 (0-2)
0-1: sjálvmál 10.
0-2: Pætur Dam Jacobsen 30.
0-3: Niels Pauli Danielsen 54.
0-4: Levi Hanssen 56.
0-5: Gunnar Zachariasen 57.
0-6: Pætur Dam Jacobsen 59.
0-7: Arnar Dam 76.
1-7: Allan Enghamar br 82.
1-8: Jónstein Magnussen 83.
1-9: Hanus Olsen 90.

Sunnudagin 14. apríl

FC Suðuroy - Undrið 2-1 (1-0)
1-0: Salmundur Bech 9.
2-0: Palli Augustinussen 58.
2-1: Erling Fles 62.

B68 - KÍ 0-3 (0-2)
0-1: Atli Danielsen br 34.
0-2: Heðin á Lakjuni 39.
0-3: Álvur F. Christiansen 83.

NSÍ - TB 2-0 (1-0)
1-0: Árni Frederiksberg 40.
2-0: Jann Martin Mortensen 72.
Reytt kort: Einar Tróndargjógv 81. (2 gul)

Skála - 07 Vestur 2-1 (0-0)
1-0: Brian Jacobsen 50.
1-1: Holgar Durhuus 79.
2-1: Ólavur Mikkelsen 81.

AB - ÍF 1-2 (0-1)
0-1: Øssur Dalbúð 15.
1-1: Hørður Mohr 60. 
1-2: Ari Ó. Ellingsgaard 79.

B71 - HB 1-5 (0-3)
0-1: Christian R. Mouritsen 14.
0-2: Jóhan Troest Davidsen 37.
0-3: Bárður Johnson Heinesen 45.
0-4: Magnus Egilsson 71.
1-4: Páll Holm Jacobsen 86.
1-5: Kristin R. Mouritsen 88.
Reytt kort: Áslakkur Kjærbo, B71, 31. (2 gul)

B36 - Víkingur 1-2 (0-2)
0-1: sjálvmál 3.
0-2: Finnur Justinussen 35.
1-2: Ámund Nolsøe 89.
Reytt kort: Súni Olsen, Víkingur, 63. (beinleiðis reytt)

fótbóltur løgmanssteypið

Jóannes Hansen

Fýra av fimm feløgum í 
høvuðsstaðnum vórðu í viku­
skiftinum varpað úr kapp­
ingini um løgmanssteypið. Í 
trimum førum taptu heima­
liðini í høvuðsstaðnum: 
B36 tapti í Gundadali ímóti 
steypavinnarunum i Víkingi, 
Giza/Hoyvík tapti í Gunda­
dali ímóti EB/Streymi, AB 
tapti á heimavøllinum inni í 
Vika ímóti ÍF, og Undrið tapti 
2-1 á Vágseiði.

HB er einasta høvuðs­
staðarliðið, sum framvegis 
hevur møguleika at vera 
partur av finaluni.

AB er framvegis stigaleyst 
í landskappingini, og B36 
hevur bara vunnið tvey stig 
burturúr trimum teimum 
seinastu umførunum í lands­
kappingini. Tí fer tað neyvan 
at kennast sum bági í B36 og 
AB, at tað nú ber til at savna 
alla orku og alt hugflog um 
landskappingina.

AB heilsan
ÍF málverjin Jákup Mikkelsen 
kendi seg ikki heilt væl undan 
dystarbyrjan á Argjum. Tí var 
tað eykamálverjin, Haldgrím 
G. Hansen, sum vardi ÍF 
málið ígjár. Tá ið Jákup 
Mikkelsen og ÍF í fyrsta um­
fari í landskappingini høvdu 
vitjan av AB, varð úrslitið 2-1 
til ÍF. Í gjár var úrslitið tað 
sama, tá ið nýggi málverjin 
og ÍF fóru av Argjum við 2-1 
sigri.

AB venjarin, Sámal Erik 
Hentze, harmaðist um, at tað 
ikki hevði eydnast hansara 
monnum at vinna.

– Okkara lið spælir betri 
fótbólt, men vit skora ikki 

málini. Higartil hava vit verið 
sera óhepnir, og aftur í dag 
vóru vit óhepnir. Ikki minst tí 
miðverjin Leivur Holm longu 
í 1. hálvleiki noyddist skaddur 
av vøllinum og endaði á 
Landssjúkrahúsinum, segði 
AB venjarin, sum nú fyri­
reikar sínar menn til fríggja­
kvøldið, tá ið NSÍ fer at vitja 
á Argjum.

Stóri trupulleikin í AB er, 
at so nógvir spælarar eru 
skaddir. Tí var liðið í gjár 
mannað við nógvum blað­
ungum spælarum. Fleiri 
teirra hava góð fótbóltsevni, 
men tað taldi skeiva vegin, 
at fuglfirðingar høvdu meiri 
royndir og styrki.

Øssur Dalbúð lyfti bóltin 
upp um Heðin Stenberg, sum 
vardi málið hesa ferð, til 1-0 
eitt korter undan steðginum. 
Hørður Mohr javnaði eftir 
ein tíma, tá ið hann í brots­
teiginum snaraði um seg 
sjálvan og skoraði. So leik­
aði javnt á, og stutt undan 

leikloki skoraði Ari Ó. Ellings­
gaard, sum rættuliga hevur 
bitið seg fastan á ÍF liðnum. 
Uppspælinum stóðu Clayton 
Soares og Øssur Dalbúð fyri.

B36 heilsan
Steypavinnararnir í Víkingi 
fóru úr Gundadali við 2-1 
sigri. Tað er meiri at lesa um 
aðra staðni í blaðnum.

Her skal bara staðfestast, 
at á sama hátt sum á Argjum, 
so eru teir í árstalsfelagnum 
darvaðir av fleiri skaðum.

Tilfarið tykist ikki vera 
nóg dygdargott til, at liðið er 
ført fyri at standa ímóti, tá 
ið fleiri av lyklaspælarunum 
ikki eru førir fyri at spæla. 

Her verður hugsað um Jákup 
á Borg, Loukasz Cieslewicz, 
Lawan og Høgna Eysturoy, 
sum tó var við eina løtu í 2. 
hálvleiki.

Tað er ikki greitt, hvussu 
tað verður við hesum spæl­
arunum í vikuskiftinum, tá 
ið B36 skal til Sørvágs. Men 
tað er greitt, at Súni Olsen 
ikki verður við í Vágum. Tá 
verður hann leikbannaður.

Tvey smá
millum tey stóru
Tað leikaði hampuliga javnt 
á millum 07 Vestur úr EFFO 
deildini og Skála úr 1. deild, 
sum átti heimavøll. Heima­
liðið hevði betri tak á spæl­
inum, og níggju minuttir 
undan leikloki skoraði Ólavur 
Mikkelsen sigursmálið við 
rimmar langskoti.

Tað var málleyst í 1. hálv­
leiki, og tá ið Skála fimm min­
uttir eftir steðgin setti hol 
á, var Brian Jacobsen mál­
skjútti. Brian vandi tíðliga í 
ár eitt sindur við 07 Vestur, 
men hann valdi at halda 
fram í barndómsfelagnum, 
og tað fegnast teir sjálvsagt 
um á Skála.

So var tað, at Ólavur 
Mikkelsen við rimmar skoti 
syrgdi fyri, at Skála var eitt 
av tveimum í 1. deild, sum 
skal spæla fjórðingsfinalu 
um knappar tríggjar vikur.

Hitt 1. deildarliðið í fjórð­
ingsfinaluni verður FC 
Suðuroy, sum var favorittur 
á heimavølli ímóti Undrið í 2. 
deild, og sum vann 2-1.

Heimasigurin varð tepr­
ari, enn tað leingi sá út til, 
at hann skuldi verða. 17 ára 
gamli Salmundur Bech legði 
tíðliga við sínum fyrsta málið 
nakrantíð FC Suðuroy á 
sigurskós, og tá ið veteranurin 
Palli Augustinussen stutt 
eftir steðgin tvífaldaði leiðsl­
una, tóktist tað sum um, at 
heimasigurin fór at verða 
trivaligur.

FC Suðuroy var omaná, 
men tað kendist fjálturs­
stungið, áðrenn dómarin, 
Súni Fríði Barbá, bríkslaði 
fyri síðstu ferð. Tað komst av, 
at Erling Fles – fyrrverandi 
KÍ álopsspælarin – minkaði 
um munin, tá ið 2. hálvleikur 
var stórt korter gamal.

Løgmanssteypið

Mannfallið er stórt 
í høvuðsstaðnum
Stóru Eysturoyarfeløgini – grannarnir í Víkingi og ÍF – 
fóru úr høvuðsstaðnum við arbeiðssigrum, og Skála og 
FC Suðuroy syrgdu fyri, at tað framvegis ber feløgum 
úr lægru deildunum til at vinna steypakappingina

Ungi miðverjin hjá AB, Leivur Holm, endaði á sjúkrahúsinum
Mynd: Álvur Haraldsen

Mynd: Álvur Haraldsen


